
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
একটি জীবন



নদীর কাছে নারীর কাছে একটি জীবন পুড়তে জানে

একটি ভ্রমর উড়তে জানে একটি গোলাপ ফুলের কাছে

ঈষৎ দহন উপর্যুপর মেধার ভিতর বুকের ভিতর

ফুলের ভিতর ঘ্রাণের ভিতর তোমার আমার চোখের ভিতর



একটুখানি ভুল বাসনা মেনেই আমি শরম ভাঙি

একটুখানি পদ্যগরল খেয়েই আমি কুসুম ছিড়ি

একটুখানি ভাবতে ভালো একটুখানি জাগতে ভালো

একটুখানি প্রখরতায় পরানসখার পোড়াও ভালো



নদীর কাছে নারীর কাছে একটি জীবন পুড়তে জানে

একটি ভ্রমর উড়তে জানে একটি গোলাপ ফুলের কাছে।

ঈষৎ দহন উপর্যপর মেধার ভিতর বুকের ভিতর

ফুলের ভিতর ঘ্রাণের ভিতর তোমার আমার চোখের ভিতর







তুমি



তুমিই আমার ব্যক্তিগত নির্জনতা, আমার কুহক



এইখানে হ্রদের পাশে জেগে উঠছে সুপারমার্কেট

যে শিখেছে নির্মাণ-নৈপুণ্য

তারও বৈরাগ্য চাই, চাই মহানিষ্ক্রমণ

ঐ দ্যাখ, কী সুন্দর মেঘ ভেসে যাচ্ছে, ভেসে যাচ্ছে চাঁদ

শুধু তুমি জেগে আছ সুপারমার্কেটে

আর, তোমার ঐ স্লিভলেস জামার

নিভৃতি থেকে ক্রমশই স্ফুটতর হচ্ছে অন্তর্বাস

সমস্ত ব্যস্ততা ও কোলাহল থেকে তুমি কেবলই

নৈর্ঋৎ কোণের দিকে সরে যাচ্ছ।

তুমি যেন আমার গোপন তৃষ্ণা, সান্ধ্য অনুভব

তবু, যে শিখেছে নির্মাণ-নৈপুণ্য তারও বিস্মৃতি চাই।

চাই মুক্ত পথ, বৈরাগ্য ও মহানিষ্ক্রমণ



তুমিই আমার ব্যক্তিগত নির্জনতা, আমার কুহক

		 এই পাতা শেষ সম্পাদিত হয়েছে ০৩:৫০টার সময়, ৩০ জুন ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

